Şêx Abdoyê Silêman

Şêxê min e şêxê şemsa 

Dilpak ma li rojhilat û rojava

Xwediyê dilê mezin e 

Şêxê Ceriha Hevêrka
Di Adara 1933 an de
gulek li baxê Ezdatiyê bişkivî

û ji hembêza gundê Bazbota welatê Xalta 
şîrê xîretê vexwar û ji zeviya xaltaniyê 
nanê berxwedanê xwar û 
li Ceriha hevêrka bû xwedî rûmet û şan, 
di dimala xwe de parastin berat û Nîşan.

Heftê û heft salan dilê xwe 
bi qewil û beytên Ezdayetiyê têr kir,
bejna xwe bi ala xîretê pêça

û şûrê xwe ji bo parastina Kulik, Xirqe û
 beratan hilda.
Heftê û heft salan ma 
parêzvanê zar û zimanê şêrîn li deşta hevêrka
bû kon ji bo bermayên 73 ê fermana 
bû roj

bû agir

Sipî ma
Ji bo navê Ezdayetiyê li dîwana xîretê 

sipî bimîne.

Şêxê min xwedî ocaxe
Çi merivekî dilpaqij û safe

li ba her kesî xwedî xîret û nava.

Hey Otilceyê Kulik û Beratan 

Dîwangeha stran û helbestan 

Ji Diyarê Felekê bêje 

Bera Sînga xwe ji şêxê min re veke 
Ku li şehîdê azadiyê Nezîrê dilovan

li Xelîlê Mislit yê devliken û tembûrvan 
yê ku bê xatirxwestin 
berê xwe da hembêza dayika dilovan
û dilê hizkiriyên xwe kir birîn û jan.
Jêre bêje:

dilê xwe veke ku şêxê min 
li mirîdên xwe bibe mêvan.
Şêxê min şêxê Nasirdîn e

Oldarekî bi nirx e

Êzîdiyekî zar şêrîn e

îro bi Xelîl û Nezîr e
li dîwana xasa rûniştîy e.

Diyarê Felekê

Heyî zehmanê Ceriha Hevêrka
Dilê xwe ji şêxê xwe re

Ji mêvanê xwe re

Ji hizkiriyê xwe re 

Ji Abdoyê şêx Silêman re veke

ji bo li dîwana mirîdên xwe rune 

û qala xerîbî û civatên sar û 

cemidî bike
ji bo bi xaka  te re

bi kevirên te re bikene

û bi mazûnvanê te re 

sema bê dawî bigerîne. 
Şêxê min 

ger tu çuyî dîwana tiliyên temburê
jêre silavên min bêje 

ji destên tembûrê re  

ji dilê mezin re  
Bêje va îro 

li dîwana me navê te dixwîne 

û têlên tembûra te 

dengê reseniyê dijene
bêje Xebat dibêje 
buheştiyo hezar silav
li gora te 

li xaka te 

li kêla te be. 

Oxirbe şêxê Ceriha hevêrka
bavê şêx Derzo û Mîrza

Oxirbe xwediyê dilê mezin 

Dilê ku bubû deydîka mirovatiyê
û nirxên mirovatiyê lê dixwendin
Oxirbe mêvanê Otilceyê ku ji te hizdikir oxirbe.
            Xebat Şakir

